Un person, un pwrpas...

IR

DIWRNOD

Paratoi at y Pasg




TRI DINRNOD

Rhagair
Mae'r pecyn ‘Tri Diwrnod’ yn cynnwys 5 ffilm a 5 astudiaeth Feiblaidd.

Gellir ei ddefnyddio gyda griwp yn eich capel/eglwys, ar yr aelwyd, neu mae modd i
unigolion hefyd ei ddefnyddio i ddysgu mwy am y Pasg a'i ganlyniadau.

Os am wahodd eraill i ystyried neges y Pasg gyda chi, gallweh lawrlwytho taflenni bach i'w
rhannu, neu boster y gellir ei olygu ac ychwanegu'r manylion e.e. amser a man cyfarfod.
Ewch i www.ebcpew.cymru neu www.beibl.net

Mae'r cyfan ar gael yn rhad ac am ddim i'w ddefnyddio ar yr amod eich bod yn cadw'n
ffyddlon at brif neges y Pasg Cristnogol sef:

1. lesu Grist yw Mab Duw:
A dyma lais o'r nefoedd yn dweud: “Hwn ydy fy Mab annwyl i; mae wedi fy mhlesio i'n
llwyr.” (Mathew 3:17)

2. Bu farw ar y groes dros ein pechodau:

Wnaeth lesu ddim pechu, ond dyma Duw yn ei wneud e'n offrwm dros bechod ar ein rhan
ni. Dyn ni'n gallu byw mewn perthynas iawn gyda Duw drwy ein perthynas gydag e. (2
Corinthiaid 5:21)

3. Atgyfododd ac mae’n fyw o hyd yn y nefoedd:
Dyma'r pwer aruthrol wnaeth godi'r Meseia yn 6l yn fyw a'i osod i eistedd yn y sedd
anrhydedd ar ochr dde Duw yn y byd nefol. (Effesiaid 1:19b-20)

Fel dyn, roedd lesu yn perthyn i deulu y Brenin Dafydd, ond dangosodd yr Ysbryd Glan
mewn ffordd rymus ei fod e hefyd yn Fab Duw, pan gafodd ei godi yn 8l yn fyw ar él iddo
farw. (Rhufeiniaid 1:3b-4)

Canllawiau Cyffredinol

Er mwyn sicrhau bod yr astudiaethau’n mynd yn hwylus, bydd angen i'r arweinydd baratoi
ymlaen llaw drwy ddod yn gyfarwydd &'r 5 astudiaeth.

Awgrymiadau ar sut y gall arweinydd baratoi:
o  Gwylio'r ffilmiau; darllen drwy'r astudiaethau gan nodi'r prif nod ac amcanion;
darllen y canllawiau am syniadau a gwybodaeth gefndirol; dewis y cwestiynau sydd
i'w trafod.

Y ffilmiau.

Maent ar gael i'w lawrlwytho'n rhad ac am ddim o
o wefan Eglwys Bresbyteraidd Cymru (www.ebcpecw.cymru);
e sianel YouTube beibl.net neu
e ar CD drwy e-bostio gwyneebcpew.cymru

Paratoadau eradill:
1. Hysbysebu'r gyfres o astudiaethau ymlaen llaw. Dewis amser a diwrnod cyfleus i'r
mwyafrif; ei ddefnyddio fel maes i'r Ysgol Sul neu fel astudiaeth ganol wythnos.
Gallai hefyd fod yn sail cyfres o bregethau ar gyfer yr wythnosau cyn y Pasg.

2. Amseru: disgwylir i bob astudiaeth bara am awr. Mae'n bwysig rhannu’r amser yn
ddoeth gan roi amser i bawb gyrraedd a setlo; gwrando ar y cyflwyniad; gwrando
ar (neu gymryd rhan yn) y darlleniadau; gwylio’r ffilm ac yna trafod y gwahanol
destunau.

3. Adnoddau: bydd angen sgrin neu wal wen, cyfrifiadur neu deledu neu daflunydd
(mae'n dibynnu ar eich dewis o dechnoleg); Beiblau (defnyddir beibl.net yn'y
ffilmiau ond mae croeso i bawb ddefnyddio’r fersiwn sydd fwyaf cyfarwydd iddyn
nhw); copiau o'r astudiaethau.

4. Lleoliad: mae'n bwysig iawn sicrhau bod y lleoliad yn gynnes a bod cadeiriau wedi
eu gosod fel bod pawb yn gallu gweld y ffilm. Beth am ddarparu paned/disgled yn
ystod y cyfarfod?

5. Paratoi i ddarllen y Beibl: Mae darlleniadau o'r Beibl wedi eu cynnwys ym mhob
astudiaeth felly dylid ystyried sut i gyflwyno'r rhain. Ai'r arweinydd fydd yn darllen
bob tro neu a fydd eraill yn fodlon gwirfoddoli i ddarllen? Mae'n bwysig cofio nad
yw pawb yn dymuno darllen yn gyhoeddus waeth pa mor fach yw'r grivp. Hefyd
mae methu dod o hyd i'r adnodau yn y Beibl yn gallu achosi embaras. Oes angen
argraffu’r holl gyfeiriadau Beiblaidd ar gyfer y grivp neu ddweud rhif y dudalen wrth

gyflwyno'r adran? Ary llaw arall gellid dadlau bod ffeindio’r cyfeiriadau Beiblaidd
yn helpu pobl i ddod yn gyfarwydd &'r Beibl.

6. Gweddi - mae gweddio ymlaen llaw er mwyn paratoi yn hollbwysig. Mae gweddiau
wedi eu cynnwys yn yr astudiaethau er mwyn i bawb gael cyfle i ymdawelu a
chanolbwyntio ar yr Arglwydd.

Nodyn am y canllawiau a’r astudiaethau:

Rydym wedi cymryd i ystyriaeth bod cyfarfodydd ganol wythnos neu oedfaon y Sul fel arfer
yn para awr. Nid yw'n bosib cynnwys popeth am y Pasg mewn 5 ffilm a 5 astudiaeth!
Rydym wedi dewis a dethol er mwyn canolbwyntio ar ddigwyddiadau mwyaf allweddol
cyfnod y Pasg sef y Swper Olaf, lesu yng Ngardd Gethsemane; yr achos llys o flaen Peilat,
y Croeshoelio a'r Atgyfodiad.

Ein gobaith, a’'n gweddi, yw y bydd y ffilmiau a'r astudiaethau yn rhoi cyfle i bobl ystyried o
ddifri wir ystyr y Pasg ac arwyddocad y digwyddiadau hyn iddyn nhw'n bersonol, a hynny ar
sail yr hyn ddarllenwn ni yn y Beibl.

Un nod oedd i ddigwyddiadau'r tri diwrnod - Duw yn darparu ffordd i bobl y byd gael eu
hachub.

Un person allai gyflawni hynny - lesu Grist, mab Duw.

Termau a ddefnyddir yn yr astudiaethau

Aberth - Yn amser yr Hen Destament roedd Duw yn gorchymyn i'r bobl aberthu (rhoi a
lladd) anifail neu aderyn i dalu am eu pechodau. Roedd yr anifail neu’r aderyn yn cael ei
ladd o'r gwaed yn cael ei sblasio ar yr allor, wedyn roedd y corff yn cael ei losgi. Roedd
hyn yn digwydd yn ddyddiol. Daeth y drefn yma i ben pan ddaeth lesu fel ‘Oen Duw’ i
aberthu ei hun un waith ac am byth dros bechaduriaid (Hebreaid 10:11-12).

Atgyfodiad - Cyfodwyd sawl person o farwolaeth i fywyd gan lesu e.e. Lasarus, merch
Jairus, mab y wraig weddw o Nain. Nid yw hyn yr un peth ag atgyfodi. Daeth Lasarus (a'r
lleill) yn 6l yn ei gorff marwol, a byddai yn y pen draw yn marw "eto". Atgyfodiad yw pan
fydd ein hysbryd yn cael ei uno gyda chorff na fydd byth yn marw eto.

Cablu - camddefnyddio enw Duw neu wneud rhywbeth sy'n ei sarhau (ei insyltio).Y gosb
yn yr Hen Destament oedd marwolaeth (Lefiticus 24:10-23)

Gogoniant - Mae gogoniant Duw yn rhywbeth sy'n ymddangos (Exodus 16:10), yn cael ei
ddatgelu (Eseia 40:5), neu ei weld (Numeri 14:22). Yn loan 17: 5, mae lesu (yn y BCN) yn
cyfeirio at y gogoniant oedd ganddo gyda'r Tad cyn bod byd i'w gael. Defnyddir
‘anrhydedd’ ac ‘ysblander” i gyfleu’r un syniad yn beibl.net.

Herod - (nid yr un Herod ag sydd yn hanes y Geni). Herod Antipas, mab Herod Fawr. Daeth
i reoli Galilea a Perea ar 6l i Herod Fawr farw (o 4 C.C. i 39 O.C.). Mae'n cael ei alw yn
frenin yn Efengyl Marc a Mathew.

lachawdwriaeth /Achubiaeth - am fod lesu wedi marw ac atgyfodi deuddydd wedyn,
mae Duw yn cynnig maddeuant pechodau a bywyd tragwyddol (am byth) i bawb sy'n
credu.

Y ffordd Iddewig o gyfrif dyddiau oedd son am'y trydydd dydd' - heddiw oedd y dydd
cyntaf, yfory oedd yr ail ddydd, a drennydd oedd y trydydd dydd. Cafodd lesu ei
groeshoelio a'i gladdu ar y Dydd Gwener, roedd yn y bedd ar y Dydd Sadwrn (y Saboth
|ddewig) ac atgyfododd yn gynnar fore Dydd Sul, sef deuddydd ar ol iddo gael ei ladd.

Israeliaid / yr Iddewon - pobl arbennig Dduw. Roedd Duw wedi eu dewis nhw yn bobl
iddo’i hun. (Deuteronomium 14:2)

Offeiriad - Disgynyddion Aaron (Numeri 3:1-10), wedi eu hapwyntio i offrymu aberthau i
Dduw ar ran y bobl, a dysgu Ei gyfraith i'w bobl. 'Erbyn cyfnod lesu Grist roedd cannoedd o
reolau a dehongliadau wedi eu hychwanegu at Gyfraith Duw, ac roedd llawer o'r
arweinwyr crefyddol yn llwgr a hunangyfiawn.

Offrwm - ‘offering’; tebyg i'r syniad o aberth fel uchod, ynghyd &'r syniad o rywbeth sy'n

cael ej roi.

Pechod - Gwneud be sy'n groes i'r hyn mae Duw eisiau. Nid ‘pechodau’ mawr fel
llofruddiaeth yn unig, ond celwydd; malais; cenfigen; colli tymer ayb. Mae pawb yn pechu,
ac felly yn bechaduriaid (Rhufeiniaid 3:23)

Peilat - Rhufeiniwr gafodd ei apwyntio gan yr Ymerawdwr Tiberiws fel Rhaglaw ar Jwdea.
Aeth yno i fyw, ac aeth ei wraig yno yn gwmni iddo. Fel rhaglaw roedd yn rheoli’r rhanbarth
gyda grym y fyddin Rufeinig. Roedd ganddo’r awdurdod i ddedfrydu pobl i farwolaeth.

Proffwydoliaeth - rhagfynegi beth fyddai'n digwydd. Mae wedi'i ddiffinio fel
"gwybodaeth wyrthiol, datganiad neu ddisgrifiad o rywbeth yn y dyfodol, y tu hwnt i bwer
naturiol dynol i ragweld, neu ddarganfod, neu ddyfalu."

Pasg / Gwyl y Bara Croyw - Ystyr y gair Hebraeg am y Pasg ydy ‘pasio heibio’. (Passover’
yn Saesneg)

Yn llyfr Exodus (pennod 12) mae Duw yn rhoi cyfarwyddiadau manwl ynglyn & lladd Oen y
Pasg a chadw Gwyl y Bara Croyw. Roedd gwaed yr oen i'w roi ar ochrau a thop ffram y
drws. Pan welai'r angel y gwaed byddai'n mynd heibio’r t§ hwnnw (gw. 1 Pedr 1:18,19).
Roedd ufuddhau i'r cyfarwyddiadau yma yn fynegiant o ffydd pobl Israel yn Nuw. Roedd
bara heb furum yn cael ei ddefnyddio am fod burum yn symbol o bechod (gw. 1 Corinthiaid
5:6-8). Ystyr croyw ydy ‘unleavened’ - bara heb furum.

Yr Ysbryd Glan - trydydd person y Drindod. Duw'r Tad, Duw'r Mab a Duw'r Ysbryd Glan.
Daeth yr Ysbryd Glan ar ddiwrnod y Pentecost (Actau 2). Roedd lesu wedi addo y byddai
ei Ysbryd yn cael ei anfon i'r byd wedi iddo e fynd yn 6l at y Tad i'r nefoedd (loan 14:15-17).

1. Y Swper Olaf

Cefndir a chanllawiau i'r arweinydd

3. Cyflwyniad

Pwrpas y cyflwyniad yw torri'r garw a gadael i bobl setlo a sgwrsio yn anffurfiol cyn i'r
astudiaeth ‘go iawn’ ddechrau. Yma sonnir am ddathlu digwyddiad pwysig - rhywbeth sy'n
gyffredin i bob teulu. Gobeithio wedyn y gellir gwneud y ddolen gyswllt gyda’r Pasg
|ddewig - sef achlysur pwysig iawn oedd yn cael ei ddathlu gyda phryd o fwyd arbennig.

6. Cwestiynau i'w trafod.
Disgwylir i'r arweinydd ddewis y testunau mwyaf addas i'r grivp. Mae'n bosib trafod ac
esbonio bob cwestiwn - ond gwyliwch yr amser!

Cefndir:

Hanes yr Iddewon yn gaethweision yn yr Aifft ac yna’n cael eu rhyddhau.
Exodus 1-yr [ddewon yn cael eu cam-drin yn yr Aifft a chynllun Pharo i ladd bob
mab newydd-anedig Iddewig.

Exodus 3 - Duw yn galw Moses i achub ei bobl.

Exodus 12 - y degfed pla - lladd y meibion cyntaf-anedig, ond Duw'n rhoi
cyfarwyddiadau penodol er mwyn achub meibion yr Israeliaid.

lesu Oen Duw: beth yw'r cysylltiad rhwng yr hanesion?

Gwaed oen perffaith, oen di-nam, achubodd bobl o farwolaeth yng Ngwlad yr
Aifft; gwaed lesu ar y groes sy'n achub pobl oddi wrth eu pechodau ac yn eu
galluogi i gael perthynas iawn gyda Duw.

Adnodau i gefnogi ac i gyfoethogi'r cwestiwn:

...dwedodd lesu wrthi, “Fi ydy'r atgyfodiad a'r bywyd. Bydd pawb sy'n credu ynof fi
yn dod yn fyw, er iddyn nhw farw; a bydd y rhai sy'n fyw ac yn credu ynof fi ddim yn
marw go iawn.” (loan 11: 25-26)

Dyma'r Meseia, ein hoffeiriad ni, yn offrymu ei hun yn aberth dros bechod un waith
ac am byth, ac yna'n eistedd i lawr yn y sedd anrhydedd ar ochr dde
Duw. (Hebreaid 10:12)

Adnodau eraill ar yr un thema: loan 1:29; Actau 8:32; 1 Pedr 1:18-19; Datguddiad
714,17

lesu fel bara:
Bwyd cyfarwydd; bwyd bob dydd. Dyma ddarlun syml a hawdd ei ddeall. Ond rhaid
cofio mai darlun yw el Mae lesu'n well na’'n bara ni gan nad yw'n llwydo na'n

heneiddio!

Hefyd mae cymharu lesu gyda bara yn ein hatgoffa ni o hanes y ‘mannd’, sef y
‘bara’ nefol a roddodd Duw i fwydo'r Israeliaid tra roedden nhw'n crwydro yn yr
anialweh. Manna o'r nef oedd eu cynhaliaeth ddyddiol a byddai'n eu cyrraedd yn
ffres bob dydd - fel lesu! Mae'r wybodaeth gefndirol ar gael yn Exodus 16 (sylwch ar
adnod 7).

Yn Lue 22:19 mae lesu'n dweud bod ei gorff yn ‘cael ei roi’ droson ni ar y groes.
Beth mae hyn yn awgrymu am gariad lesu tuag aton ni? Dyma rai adnodau i roi
arweiniad (mae llawer mwy o adnodau am gariad Duw yn y Beibl).

e Cariad aberthol: Rhufeiniaid 5:8

e Cariad ‘gwirfoddol’: loan 10:17-18;

e Cariad di-ben-draw: Effesiaid 3:18-19

e Duw sy'n cymryd y cam cyntaf: 1loan 4:19
Paratoi i dderbyn y Cymun -1 Corinthiaid 11:27-29
Nid yw cymryd rhan yng ngwasanaeth y Cymun i fod yn weithred ddifeddwl. Gan ei
fod yn symbol o weithred mor aruthrol fawr a phwysig, sef marwolaeth lesu, o'i

aberth ary groes, rhaid i bob un chwilio ei galon ac ystyried os yw'n deall yr hyn
mae’n ei wneud. Mae'r canllawiau yn 1 Corinthiaid 11 yn glir iawn.

7. O safbwynt gwahanol.
Disgwylir gwahanol ymatebion gan bawb. Dylai'r arweinydd fod yn barod i gyfrannu a
meddwl am hyn ymlaen llaw.

Efallai bod gwerth nodi rhai o sylwadau cyffredinol y disgyblion yn ystod y Swper Olaf: Luc
22:33; loan 14:9; loan 16:17-18 - mae'r rhain yn atgyfnerthu'r ffaith nad oedd yr un ohonyn
nhw wir yn deall beth oedd ar fin digwydd na chwaith yn deall gwir ystyr geiriau lesu.
Efallai y bydd hyn o help wrth ystyried y sefyllfa.

Astudiaeth Y Swper Olaf

1. Nod ac amcanion.
e Dysgu mwy am Swper Olaf yr Arglwydd lesu gyda'i ddisgyblion a deall symbolaeth y
bara a'r gwin.
e Deally cysylltiad rhwng y Pasg cyntaf, pan achubwyd yr Iddewon o wlad yr Aifft, a'r
hyn rydyn ni'n ei gofio yn y Cymun.

2. Gweddi Agoriadol.

O ARGLWYDD, rydyn ni'n troi atat ti mewn gweddi. Does neb sy'n dy drystio di yn cael ei
siomi. Rydyn ni eisiau dy ddilyn di, Arglwydd, a dysgu mwy amdanat fti.

Ti ydy'r Duw sy'n achub.

Agor ein llygaid i ddeall ystyr a phwrpas y Swper Olaf. Helpa ni i gofio am aberth dy Fab
lesu Grist ar y groes wrth i ni ddysgu mwy am ei bryd bwyd olaf ar y ddaear, a symbolaeth
y bara a'r gwin. Amen!

3. Cyflwyniad.
e Sut fyddwch chi'n cofio neu'n dathlu digwyddiadau pwysig yn eich teulu chi e.e.
penblwyddi? Fyddwch chi'n gwahodd rhywun i'r digwyddiadau yma? Os fyddwch
chi, pwy fydd yn cael eu gwahodd a pham?

4. Darlleniad o'r Beibl - Luc 22:7-23.

Roedd yr Iddewon yn amser lesu, ac mae Iddewon heddiw, yn cofio digwyddiad pwysig yn
eu hanes wrth ddod at ei gilydd ar gyfer pryd bwyd arbennig, Gwledd y Pasg (Passover).
Mae Gwledd y Pasg yn ddigwyddiad arbennig i gofio bod Duw wedi rhyddhau'r Iddewon o
fod yn gaethweision yn yr Aifft adeg Moses, ac wedi rhoi gwlad newydd a bywyd newydd
iddyn nhw.

Gwledd y Pasg oedd y pryd bwyd (y swper) olaf gafodd lesu gydd'i ffrindiau cyn cael ei
groeshoelio. Yn ystod y swper dywedodd lesu wrth ei ffrindiau am barhau i ddod at ei
gilydd a bwyta bara ac yfed gwin i gofio, nid am ddianc o'r Aifft, ond am ei groeshoeliad.
Dyna pam fod eglwysi a chapeli yn cynnal gwasanaeth Cymun heddiw.

5. Ffilm Y Swper Olaf.
Rydyn ni am wylio ffilm i ddysgu mwy am Swper Olaf lesu gydd'i ffrindiau.

6. Cwestiynau i'w trafod.
Does dim rhaid trafod y cyfan. Dewiswch y testunau sy'n apelio fwyaf atoch chi a’ch grivp.

1. Achubwyd bywydau'r Iddewon yn yr Aifft am eu bod wedi paentio gwaed oen heb
ddim o'i le arno (di-nam, perffaith) ar fframiau drysau eu tai. Yn loan 1:29 mae
lesu’n cael ei alw'n ‘Oen Duw'.

2. Mae lesu’'n dweud yn Luc 22:20 bod ei waed yn ‘cael ei dywallt’ ar ein rhan ni. Beth
yw'r cysylltiad rhwng geiriau lesu yn ystod y Swper Olaf a'r hyn ddigwyddodd i'r oen
yn yr Aifft?

3. Yn Luc 22:19 ac loan 6:32-35 mae lesu'n cymharu ei hun & bara. Wedi darllen yr
adnodau meddyliwch ym mha ffyrdd mae lesu'n debyg i fara.

4. Yn Luc 22:19 mae lesu’'n dweud bod ei gorff yn ‘cael ei roi’ droson ni. Beth mae hyn
yn awgrymu am gariad lesu tuag aton ni?

5. Fe wnaeth y disgyblion baratoi ar gyfer Gwledd y Pasg. Oes angen i ni baratoi ein
hunain cyn derbyn y Cymun? Y mae rhai eglwysi yn cynnal “Cwrdd Gweddi
Paratoad" yn ystod yr wythnos cyn gwasanaeth y Cymun ary Sul.

Darllenwch 1 Corinthiaid 11:27-29 am arweiniad.

7. O safbwynt gwahanol.
Beth am roi eich hun yn yr olygfa? Sut fuasech chi wedi ymateb i eiriau lesu’'n dweud ei fod
am farw h.y. bod ei gorff am gael ei dorri, d'i waed am gael ei dywallt, er eich mwyn chi?

8. Gweddi i orffen.

Ein Tad, diolch am y cyfle hwn i feddwl mwy am y Swper Olaf gyda'n gilydd, ac am gyfle i
gofio am aberth lesu ar y groes. Rydyn ni'n diolch ein bod yn cael cyfle i gofio fod lesu
wedi rhoi ei gorff ac wedi tywallt ei waed er ein mwyn ni. Rydyn ni'n gweddio y byddi di, y
gwir Dduw, yn ein galluogi ni i fyw mewn heddwch &'n gilydd wrth i ni ddysgu mwy
amdanat Ti. Amen!

2. Gardd Gethsemane
Cefndir a chanllawiau i'r arweinydd

3. Cyflwyniad

Pwrpas y cyflwyniad yw torri'r garw a gadael i bobl setlo a sgwrsio'n anffurfiol cyn i'r
astudiaeth ‘go iawn’ ddechrau. Yma sonnir am erddi. Gan fod yr astudiaeth yn
canolbwyntio ar y digwyddiadau yng Ngardd Gethsemane, dyma ffordd i bobl feddwl amy
llecliad a gweld o'r newydd fod y cyfan yn digwydd yn yr awyr agored mewn lle
cyhoeddus.

6. Cwestiynau i'w trafod.
Disgwylir i'r arweinydd ddewis y testunau mwyaf addas i'r grivp. Mae'n bosib trafod ac
esbonio bob cwestiwn - ond gwyliwch yr amser!

Cefndir: Ceir hanes y ‘Cwymp’ - torri rheolau Duw a throi cefn arno yn Genesis 3. (Y
neidr/sarff - y diafol, gelyn pennaf Duw a phobl).

6(1)

Adda: ‘condemnio’r ddynoliaeth’ (Rhufeiniaid 5:18)

lesu: ‘achubiaeth dragwyddol’ (Hebreaid 5:9)

Dau ddigwyddiad, dwy ardd - dau ganlyniad oedd yn wrthgyferbyniad llwyr i'w gilydd.
Wrth natur rydyn ni'n ‘blant i Adda’ - gyda’n pechod yn ein gwahanu ni oddi wrth Dduw.
Drwy gredu yn lesu rydyn ni'n dod yn ‘blant i Dduw’ - gyda’n pechodau wedi eu maddau ac
felly'n cael galw Duw yn dad a dod yn agos ato.

Adnodau i gefnogi ac i gyfoethogi'r cwestiwn: Rhufeiniaid 5:19; 1 Corinthiaid 15:22; 45-49

6(2)

Roedd lesu'n dioddef yn enbyd yn ysbrydol, yn chwysu gwaed ac yn gwybod y byddai'n
rhaid iddo yfed o gwpan llid a digofaint Duw. Roedd ei ddioddef ysbrydol yn waeth nd'i
ddioddef corfforol. Roedd yn wynebu cael ei wahanu oddi wrth ei dad nefol. Roedd
pwysau pechodau’r byd ar ei ysgwyddau a gwyddai beth oedd o'i flaen. Gellid awgrymu
bod difrifoldeb y sefyllfa wedi ei yrru i'w liniau.

e Beth yw gweddi?
Yn syml - siarad gyda Duw.

6(3)

Beth ydy pwrpas gweddi?

Mae nifer fawr o ymatebion yn bosib. Heb weddio cyson does dim posib cael
perthynas iach, ffrwythlon gyda Duw e.e. os ydyn ni'n stopio siarad gyda chyfaill neu
aelod o'r teulu yna mae’n arwydd fod yna broblemau yn y berthynas. Yn yr un modd
os nad ydyn ni'n siarad gyda Duw yna mae’'n arwydd nad yw popeth yn iawn yn
ysbrydol.

Drwy weddio cawn - agosdu at Dduw; diolch iddo; ei foli; gofyn am gymorth;
gweddio dros eraill ac yn y blaen. Mae llawer iawn y gellid ei ddweud am weddi.

Y gair taer:

O'i gyfieithu i'r Saesneg cawn ‘urgent’, ‘pressing’, ‘insistent’ a ‘persistent’. (dwys,
brys a phwysig, dyfal, di-droi'n él). Pwrpas y cwestiwn yw nodi fod gweddi yn fraint,
gan ein bod yn cael siarad gyda Duw, ac nad yw'n weithred sydd i'w chymryd yn
ysgafn. Gweddiau taer o'r galon sy'n debygol o gael ymateb gan yr Arglwydd.

Rhai adnodau ar yr un thema: Mathew 6:7; Effesiaid 6:18; 1 Timotheus 2:1; lago 1:4;
lago 4:3; lago 5:16; Salm 66:18

Pa brofiadau anodd oedd lesu’n mynd i'w hwynebu?

e Ei gywilyddio'n gyhoeddus - cael ei arestio d'i lusgo o flaen y Sanhedrin,
hongian yn noeth ar groes.

e Dioddef yn gorfforol - ei chwipio; ei guro; poeri arno, ei groeshoelio.

¢ Dioddef yn feddyliol - ei sarhau, ei fychanu.

o Dioddef yn ysbrydol - ei wahanu oddi wrth ei dad nefol; ei wneud yn felltith.

Eseia 53:5, 7-8 / Marc 14:63-65
Yma mae angen mynd trwy'r broffwydoliaeth a'i chymharu gyda’r hyn ddigwyddodd i lesu.
Daeth pob gair o'r broffwydoliaeth yn wir.

Ymateb personol - bydd hyn yn wahanol gan bawb. Cofiwch mai'r gair eyn sy'n bwysig
yma - efallai y bydd hanes y croeshoelio'n weddol gyfarwydd i rai ond yn aml mae hanes
lesu cyn y croeshoelio'n fwy dieithr.

7. O safbwynt gwahanol.
Eto disgwylir ymatebion amrywiol. Dylai'r arweinydd fod yn barod i gyfrannu a nodi nad
oes ateb ‘anghywir’. Gofynnir am onestrwydd yma!

Astudiaeth Gardd Gethsemane

1. Nod ac amcanion.
e Dysgu mwy am ddioddefaint yr Arglwydd lesu yn yr ardd.
e Ystyried gweddi lesu yng Ngethsemane a myfyrio arni.
e Ystyried yr hyn a wnaeth y disgyblion yn yr ardd ac ar 6l i lesu gael ei arestio.

2. Gweddi Agoriadol.
O Dduw, Ti yw'r un sy'n rhoi bywyd, a hwnnw'n fywyd ar ei orau. Helpa ni i astudio dy air ac
i ddysgu mwy am yr amser a dreuliodd lesu yng Ngardd Gethsemane. Diolch iddo am roi ei
fywyd droson ni. Amen!

3. Cyflwyniad.

Oes ganddoch chi ddiddordeb o gwbl mewn gerddi? Oes 'na bwrpas penodol i ardd?
Ydych chi erioed wedi teithio i ymweld & gardd arbennig e.e. Aberglasney; Bodnant;
Dyffryn? Be sy'n eich denu chi i ardd? Ai lle i weithio neu ymlacio ydy gardd?

4. Darlleniad o'r Beibl - Marc 14:32-50
5. Ffilm Gardd Gethsemane

6. Cwestiynau i'w trafod.
Does dim rhaid trafod y cyfan. Dewiswch y testunau sy'n apelio fwyaf atoch chi a'ch grip.

1. Darllenwch Rhufeiniaid 5:18/ Hebreaid 5:9
¢ Be ddigwyddodd am fod Adda wedi bod yn anufudd yng Ngardd Eden?

e Be ddigwyddodd am fod lesu wedi bod yn ufudd yng Ngardd Gethsemane?

2. Darllenwch Luc 22:39-44
e Pam ydych chi'n meddwl fod lesu wedi mynd ar ei liniau i weddio? (Nid dyma
arferiad yr Iddewon yn y cyfnod - Luc 18:11,13).
e Beth yw gweddi? Beth yw pwrpas gweddi?

o Beth yw ystyr y gair taer? Pam fod gweddio’'n daer yn hanfodol?

e Ydych chi wedi blasu diod chwerw e.e. llefrith sydd wedi suro / sudd lemwn? Beth
oedd eich ymateb i'r blas sur?

Mae'r darlun o ‘gwpan chwerw’ yn cael ei ddefnyddio sawl gwaith yn y Beibl.
Jeremeia 25:15 / Eseia 51:17 / Datguddiad 14:10 - llid neu ddigofaint Duw sydd yn y
gwpan. Gellir cyfieithu'r geiriau fel wrath neu anger.

Rydyn ni'n defnyddio’r ymadrodd ‘ewpan chwerw’ pan rydyn ni'n wynebu profiadau
anodd fel marwolaeth rhywun annwyl neu salwch difrifol. Mae yfed o'r gwpan yn

symbol o ddioddef.
Pa brofiadau anodd oedd lesu’n mynd i'w hwynebu?

Mae bod yn ddibechod yn golygu bod yn gwbl ufudd i Dduw. Dim ond lesu sy'n
gwbl ddibechod, am ei fod wedi bod yn ufudd hyd angau.

3. Darllenwch Eseia 53:5,7-8 / Marc 14:63-65
o Proffwydodd Eseia tua 700 mlynedd cyn i lesu gael ei eni. Pa rannau o'r
broffwydoliaeth sy'n dod yn wir yn yr adnodau hyn o efengyl Marc?

e Sut ydych chi'n ymateb i'r holl boen corfforol ac ysbrydol a ddioddefodd lesu eyn
iddo gael ei groeshoelio?

7. O safbwynt gwahanol.
Beth am roi eich hun yn yr olygfa?
o Wedi'r arestio yng Ngardd Gethsemane a fyddech chi wedi dilyn lesu o hirbell, ffoi
yn gyfan gwbl neu a fyddech chi wedi sefyll yn gadarn? Eglurwch pam.

e Yng nghyntedd 1y Caiaffas sut fyddech chi wedi ateb y cyhuddiad, “Roeddet ti'n un
o'r rhai oedd gyda'r Nasaread lesu yna!” Eglurwch pam.

8. Gweddi i orffen.

Diolchwn i ti, ein Tad, am ufudd-dod lesu yng Ngardd Gethsemane. Rydyn ni'n gweddio y
byddi di, drwy'r Meseia lesu, yn ein galluogi ni i wneud beth sy'n dy blesio di. Rwyt ti'n
haeddu dy foli am byth! Amen!

3. lesu, Peilat a Barabbas

Cefndir a chanllawiau i'r arweinydd

3. Cyflwyniad
Mae'r cyflwyniad y tro hwn yn fwy cyffredinol er mwyn cael bwrw golwg yn &l ar yr hyn
sydd wedi digwydd a sicrhau fod pawb yn gallu dilyn yr hanes yn gronolegol.

6. Cwestiynau i'w trafod.

6(1)

6(2)

Barabbas -
yn llofrudd; yn derfysgwr; yn y carchar.

Y prif offeiriaid a’r arweinwyr Iddewig -

Wedi bod yn ‘perswadio’r dyrfa’ i ofyn am ryddhau Barabbas - ymddygiad slei,
twyllodrus ac anonest. Roedden nhw'n awyddus iawn i weld lesu’'n cael ei ladd.
Cenfigen oedd y tu 6l i'w gweithredoedd a'u cyhuddiadau yn erbyn lesu.

‘Edrychwch dyma’r dyn” -

Ystyriwch beth oedd wedi digwydd i lesu yn gorfforol ers iddo adael Gardd
Gethsemane - cafodd ei fflangellu; gosodwyd coron ddrain bigog ar ei ben;
cafodd ei gernodio/ei guro (adnod ychwanegol loan 18:22; Mathew 27:27-30).

Gwrthod ateb ei gyhuddwyr -
Roedd hyn yn cyflawni proffwydoliaeth Eseia. Sylwch ei fod yn ateb Peilat ond nid
ei gyhuddwyr. Nid atebodd Herod chwaith.

Gellid awgrymu sawl ateb ond yn sicr doedd gan Herod ddim diddordeb yn lesu fel
Mab Duw na fel Meseia. Dymuniad Herod oedd cael ei ddiddanu, Luc 23:8-9.

Yr un modd yr arweinwyr Iddewig - doedden nhw ddim eisiau’r gwir a fydden nhw
ddim wedi gwrando petai lesu wedi siarad gyda nhw. Eu cynllwynio celwyddog nhw
oedd wedi arwain at yr ‘achos llys". Roedd lesu'n ddieuog, felly doedd dim pwrpas
iddo ddadlau ei achos. Mathew 7:6

Roedd yr achos o flaen Peilat yn rhan o gynllun Duw - roedd lesu ar ei ffordd i'r
groes. Roedd lesu’n cyflawni ewyllys y Tad, felly doedd dim angen iddo ymateb i
gyhuddiadau ffals yr arweinwyr Iddewig.

6(4)
¢ lesu'n dioddef -
Heb dywallt gwaed nid oes maddeuant. Yn Hebreaid 9:13-14 mae cyfeiriad at drefn
yr Hen Destament ble roedd yr offeiriaid Iddewig yn aberthu yn ddyddiol dros
bechodau'r bobl. Daeth y drefn aberthol yma i ben gydag aberth lesu ar y groes.

e Canlyniad aberth lesu -
lachawdwriaeth; achubiaeth; maddeuant - loan 3:16-17; Hebreaid 9:12; loan 14:6

O safbwynt gwahanol.

Cofiwch fod gwraig Peilat wedi gyrru neges ato'n dweud, “Mae'r dyn yna'n ddieuog - paid
gwneud dim byd iddo. Ces i hunllef ofnadwy amdano neithiwr.” (Mathew 27:19) Roedd
Peilat ei hun yn gwybod mai cenfigen oedd tu él i'r cyfan. Gwyddai ei fod yn condemnio
dyn dieuog am ei fod yn ofni'r dyrfa. Sut fyddai'n cyfiawnhau ei weithredoedd? A fyddai'n
cyfaddef ei fai? A fyddai'n dweud ei fod wedi osgoi reiat a thawelu'r dorf? A fyddai'n
dweud ei fod yn weithred ddibwys - beth yw'r ots am un dyn yn bell i ffwrdd o brif
ganolfan awdurdod Rhufain. Roedd y 'drefn’ i fod yn weithredol drwy'r Ymerodraeth. Beth
fyddai ei sylwadau am hunllef ei wraig tybed?

beibl.net
Eglwys Bresbyteraidd Cymru l .



TRI DINRNOD

Astudiaeth lesu, Peilat a Barabbas

1. Nod ac amcanion.
e Dysgu mwy am ddioddefaint lesu.
e Dysgu mwy am achos llys lesu o flaen Peilat.
e Deall pam fod Barabbas wedi cael ei ryddhau.

2. Gweddi Agoriadol.

Ein Tad, Ti ydy'r ffynnon sy'n rhoi bywyd; dy olau di sy'n rhoi'r gallu i ni weld. Fe
ddioddefodd lesu er mwyn i ni gael dy adnabod di, yr unig wir Dduw. Helpa ni wrth i ni
feddwl mwy am fywyd a marwolaeth lesu. Amen!

3. Cyflwyniad.
Crynodeb o'r hyn sydd wedi digwydd hyd yma.

Erbyn hyn rydyn ni wedi dysgu mwy am y Swper Olaf ac am arestio lesu yng Ngardd
Gethsemane. Bradychwyd lesu gan Jwdas, gadawodd y disgyblion ef ac fe wadodd Pedr
ei fod yn ei adnabod. Rydyn ni'n gwybod ei fod o wedi wynebu achos llys annheg a chael
ei gam-drin.

Rydyn ni'n cychwyn yr hanes heddiw wrth iddi wawrio ar y diwrnod sy'n cael ei alw'n Ddydd
Gwener y Groglith gennym ni.

4. Darlleniad o'r Beibl - Mathew 27:1, 11-26.
5. Ffilm lesu, Peilat a Barabbas.

6. Cwestiynau i'w trafod.
Does dim rhaid trafod y cyfan. Dewiswch y testunau sy'n apelio fwyaf atoch chi a'ch grip.

1. Darllenwch Mathew 27:20; Marc 15:6-11
e Beth ydych chi'n ei ddysgu am Barabbas?

e Beth ydych chi'n ei ddysgu am y prif offeiriaid o'r arweinwyr Iddewig?

2. Darllenwch loan 19:1-5
e Fe ddioddefodd lesu'n gorfforol. Pan ddwedodd Peilat wrth y dorf, “Edrychwch,
dyma’r dyn!” allwch chi ddychmygu beth oedd y dyrfa’n ei weld?

3. Darllenwch Mathew 27:11-14; Luc 23:8-9; Eseia 53:7
e Pam ydych chi'n meddwl fod lesu'n gwrthod ateb ei gyhuddwyr (yr arweinwyr
Iddewig)?

4. Darllenwch Hebreaid 9:22; 26b-28
e Pam fod ‘raid’ i lesu ddioddef?

e Beth ydy canlyniad aberth lesu i ni?

7. O safbwynt gwahanol.
Beth am roi eich hun yn yr olygfa?

e Dwiddim yn ei gael yn euog o unrhyw drosedd,” meddai Peilat wrth yr arweinwyr
Iddewig (Luc 23:4). Sut fyddai Peilat yn cyfiawnhau ei benderfyniad i drosglwyddo
lesu i'w groeshoelio wrth siarad gyda'i wraig ar él mynd adre?

8. Gweddi i orffen.

Diolchwn i ti, ein Tad, am ufudd-dod lesu. Dioddefodd lawer yn ein lle ni. Daeth lesu un
waith ac am byth i ddelio gyda phechod drwy ei aberthu ei hun. Yn union fel mae pawb yn
mynd i farw un waith, ac wynebu barn ar &l hynny, buodd lesu farw un waith yn aberth, a
chario pechodau llawer iawn o bobl er mwyn iddyn nhw gael maddeuant. Diolchwn am ei
aberth ar y groes a'r addewid o fywyd newydd sydd i'w gael drwy ei atgyfodiad. Amen!

4.Y Croeshoeliad

Cefndir a chanllawiau i'r arweinydd

3. Cyflwyniad
Mae'r cyflwyniad y tro hwn yn pwysleisio mor ddwys a difrifol yw'r rhan yma o hanes y Pasg.

6. Cwestiynau i'w trafod.

8(1)

Luc 23:34
Pwy oedd o amgylch lesu? Y milwyr Rhufeinig; yr arweinwyr Iddewig; y dyrfa yn ei
watwar.

Maddeuant oedd pwyslais lesu ac felly dylen ninnau hefyd allu maddau e.e. y cymall
am faddeuant yng Ngweddi'r Arglwydd. Cwestiwn - ydyn ni'n maddau? Pa mor
hawdd yw maddau i'n gelynion tybed?

Luc 23:43

Roedd un yn parhau i sarhau a chablu lesu a'r llall yn cyffesu fod lesu'n ddieuog;
roedd un yn cyfaddef ei fai ac yn dweud ei fod yn haeddu ei gosbi tra bod y llall yn
hollol ddi-hid o'i gyflwr gerbron Duw.

loan 19:26 - ei ofal ymarferol am ei fam ac at ei ffrind annwyl. Byddai'r ddau yma,
oedd yn annwyl iawn iddo, yn gallu cysuro ei gilydd. Roedd lesu'n trystio ei ffrind i
ofalu am ei fam, ac fe wnaeth yntau ymateb yn ufudd a'i chymryd hi i'w gartref.
Dyma gariad ymarferol lesu ar waith hyd yn oed yng nghanol ei ddioddefaint.

Marc 15:34, 2 Corinthiaid 5:21; 1 Pedr 2:22-23; Salm 22:1
Duw'n troi cefn ar / gadael ei fab ary groes:

Roedd lesu wedi ei wneud yn ‘bechod’ / yn offrwm dros bechod. Cosb pechod yw
marwolaeth (Rhufeiniaid 6:23), sef marwolaeth gorfforol ac ysbrydol. Dyma'r pris
terfynol yn cael ei dalu dros bechodau'r byd. Gadawodd Duw ei fab i farw a
dioddef ary groes. Roedd yn rhaid i lesu ddioddef a marw er mwyn i ni (y rhai sy'n
credu ynddo) gael perthynas gyda Duw ac i farwolaeth golli ei gafael arnon ni. Ni
allwn ni byth ddeall na dychmygu maint dioddefaint yr Arglwydd lesu wrth iddo gael
ei wahanu oddi wrth ei dad.

e loan19:28,
Syched lesu - i bwysleisio nid yn unig ei fod yn dioddef, ond ei fod wedi gadael ei
ogoniant yn y nef a dod i'r byd i wynebu'r un temtasiynau & ni, a'i fod o'n ddyn ‘go
iawn’, yn profi'r un anghenion & ni, er ei fod hefyd yn Dduw. Dyma rai adnodau
ychwanegol ar y testun: Hebreaid 2:14-15.

6(2)

Gorffennwyd (loan 19:30, Rhufeiniaid 5:6,-8-10)

lesu oedd yr aberth olaf dros bechod pobl. Talodd y pris unwaith ac am byth a thrwy gredu
ynddo ef mae perthynas gyflawn & Duw yn bosibl. Y gair ‘Gorffennwyd’, yn y Roeg ydy
‘tetelestai’, ac mae'n dod o'r gair sy'n golygu "talu'n llawn." Talodd lesu'r pris dros bechod
yn llawn, a dileu’r ddyled yn llwyr ac am byth.

Darlun i esbonio: yn yr hen ddyddiau roedd pobl yn prynu eitemau ‘ar gredyd’ -byddai llyfr y
siopwr yn dangos bod dyled i'w thalu. Pan dalwyd y ddyled roedd y cofnod yn cael ei
groesi allan o'r llyfr. Roedd gweithred lesu fel petai rywun arall yn mynd gydag arian i'r siop
i dalu ein dyledion ni. Talodd lesu bris ein dyled ni a ‘chroesi biliau’r ne’. (Mae'r geiriau yma
yn dod o ail bennill ‘Wele Cawsom y Meseia’, Caneuon Ffydd 441).

6(3)

Luc 23:46, loan 10:17

Yn sicr bydd pobl yn ymateb yn wahanol i'w gilydd ond i'r mwyafrif mae’n gysur i wybod
nad y groes yw diwedd y stori. Wedi ei farwolaeth, roedd ysbryd lesu’'n ddiogel gyda Duw'r
Tad, a byddai'n cael ei atgyfodi. Roedd lesu'n cyflawni popeth o'i wirfodd am ei fod yn
byw i blesio ei dad ac yn gwbl ufudd iddo.

Adnodau ychwanegol: Mathew 27:50; 1 Corinthiaid 15:55-57; Salm 18:5-6.

6(4)

Eto, mae’'n debyg y ceir amrywiaeth o ymatebion. Dyma rai ffeithiau i'w cofio: roedd yr
arweinwyr lddewig wedi bod yn cynllwynio yn erbyn lesu ers amser; roedden nhw wedi rhoi
arian i Jwdas i'w fradychu o; roedden nhw wedi cynhyrfu'r dorf yn ei erbyn; roedden nhw'n
frwd iawn i sicrhau ei fod yn marw'n gyflym ac roeddent eisiau torri ei goesau i sicrhau
hynny. Roedd eu meddyliau’n gwrthod y posibilrwydd mai lesu oedd y Meseia, Mab Duw.

Roedd eu calonnau hefyd yn galed yn ei erbyn. Gallwn ond awgrymu fod y Capten milwrol
yn gweld popeth gyda llygaid ffres. Gwelodd lesu'n hongian ar y groes ac fe glywodd ei
eiriau olaf. Mae'n rhaid ei fod wedi cael ei ddwysbigo d'i lygaid wedi cael eu hagor i weld
mai lesu oedd gwir fab Duw.

7. O safbwynt gwahanol.

Does dim ymateb ‘anghywir’. O ystyried y dystiolaeth mae'n amlwg bod y merched yn
adnabod lesu’'n dda ac wedi treulio llawer o amser yn ei gwmni wrth deithio drwy Galilea.
Roedden nhw wedi dewis ei ddilyn, ac wedi dewis gofalu amdano. Roedden nhw'n
ffrindiau gyda'i fam ac yn adnabod ei ddisgyblion. Yn sicr roedden nhw ymysg y rhai oedd
yn crio ar ochr yr heol pan gerddodd lesu tuag at Golgotha. Tristwech; anghrediniaeth; ofn
a dychryn; anobaith....mae llu o bethau y gellir eu dweud.

8. | orffen.

Beth mae marwolaeth lesu ar y groes yn ei olygu i chi?

Yn sicr ceir amrywiaeth o ymatebion - efallai na fydd yn golygu fawr ddim i rai ond y bydd
yn golygu popeth i eraill. Ceir cyfle i sén am brofiad personol efallai - 0 ddod i gredu am y
tro cyntaf; y profiad o ddeall beth ydy ystyr y Groes. Does dim ateb ‘anghywir’ gan ei fod
yn gwestiwn sy'n hawlio ymateb personol.

Astudiaeth Y Croeshoelio

1. Nod ac amcanion.
e Dysgu mwy am y rheswm pam fod rhaid i lesu farw ar y groes.
e Dysgu mwy am effaith ei farwolaeth ar y rhai oedd yno ary pryd.

2. Gweddi Agoriadol.

Ein Tad, helpa ni wrth i ni feddwl mwy am farwolaeth lesu ar y groes. Helpa ni i ddeall y
gwirioneddau mawr rydyn ni'n mynd i ddod ar eu traws yn ystod ein cyfnod gyda'n gilydd.
Rydyn ni eisiau deall mor fawr yw dy gariad tuag aton ni. Yn efengyl loan rydyn ni'n dysgu
dy fod ti wedi caru'r byd cymaint nes i ti roi dy unig Fab, er mwyn i bwy bynnag sy'n credu
ynddo beidio mynd i ddistryw ond cael bywyd tragwyddol. Helpa ni i ddod i adnabod dy
Fab am y tro cyntaf, neu ei adnabod yn well, wrth ddysgu mwy am ei groeshoeliad. Amen!

3. Cyflwyniad.

Rydyn ni wedi dilyn llwybr lesu o ystafell y Swper Olaf i Ardd Gethsemane; o dy Caiaffas i
balas Herod a phencadlys Peilat. Heddiw rydyn ni'n dilyn ei daith i'r Groes. Dyma'r rhan
fwyaf dwys a difrifol o'r holl hanes pan welwn ni fab Duw yn dioddef i'r eithaf.

4. Darlleniad o'r Beibl - Marc 15:21-32.

5. Ffilm Y Croeshoelio

6. Cwestiynau i'w trafod.
Does dim rhaid trafod y cyfan. Dewiswch y testunau sy'n apelio fwyaf atoch chi a'ch grip.

1. Darllenwch Luc 23:34; Luc 23:43; loan 19:26; Marc 15:34; loan 19:28;
Dyma rai o eiriau olaf lesu

e Luc 23:34 - | bwy oedd lesu'n maddau ar y pryd? Sut mae'r geiriau’n berthnasol i ni
heddiw?

e Luc 23:43 - beth oedd y prif wahaniaeth rhwng y ddau leidr h.y. pam mai dim ond
un ohonynt oedd am gael mynd i ‘baradwys’?

e loan 19:26 - Beth ydyn ni'n ei ddysgu o eiriau lesu wrth Mair ac loan (y disgybl
annwyl)?

e  Marc 15:34; 2 Corinthiaid 5:21; 1 Pedr 2:22-24; Salm 22:1 - Roedd lesu'n dioddef yn
ddifrifol, nid yn unig yn gorfforol, ond hefyd yn ysbrydol. Cafodd ei wahanu oddi
wrth Dduw ei Dad oherwydd bod pwysau pechod y byd ar ei ysgwyddau. Pam
wnaeth Duw adael (neu droi cefn ar) lesu pan oedd ar y groes?

e loan 19:28: Mae syched lesu yn cael ei nodi - pam fod pwysleisio dyndod lesu yn
bwysig?

2. Darllenwch loan 19:30; Rhufeiniaid 5:6, 8-10.
e Pa waith oedd wedi ei orffen gan lesu; beth oedd wedi ei gwblhau gyda'i
farwolaeth ar y groes?

3. Darllenwch Luc 23:46 ac loan 10:17

e Pa gysur fedrwn ni ei dderbyn ynghanol y sefyllfa erchyll rydyn ni'n darllen amdani
wrth fyfyrio ar yr adnodau yma?

4. Darllenwch loan 19:31; Mathew 27:54, 62-64
e Pan fu farw lesu, aeth y byd yn dywyll, roedd y ddaear yn crynu a'r creigiau yn hollti.
Roedd y capten Rhufeinig o'r arweinwyr crefyddol Iddewig wedi gweld lesu'n cael
ei groeshoelio ac yn ddigon agos i glywed ei eiriau. Pam fod ymateb y milwr o'r
crefyddwyr mor wahanol?

7. O safbwynt gwahanol.
Beth am roi eich hun yn yr olygfa?

Roedd nifer o wragedd wedi gwylio’r croeshoelio o bell, gan gynnwys Mair mam lesu, Mair
Magdalen a Salome. Roedden nhw wedi bod yn dilyn lesu o gwmpas Galilea gan wneud
yn siwr fod ganddo bopeth roedd ei angen. (Marc 15:41). Rhowch eich hun yn esgidiau un
o'r merched. Sut brofiad byddai sefyll gerllaw a gweld lesu'n cael ei ladd?

8. | orffen.
Beth mae marwolaeth lesu ar y groes yn ei olygu i chi?

Gweddi.

Diolchwn i ti, ein Tad, am lesu. Daeth o'n berson o gig a gwaed a byw ar y ddaear yng
nghanol pobl fel ni. Does dim rhaid i ddilynwyr lesu ofni marwolaeth. Mae gan bob un sy'n
credu ynddo addewid o fywyd am byth yn y nefoedd. Mae lesu'n haeddu cael ei
anrhydeddu d'i foli. Mae o'n deall yn iawn mor wan ydyn ni. Diolchwn iddo am gario ein
pechodau ni yn ei gorff ary groes, er mwyn i ni, &'n pechodau wedi eu maddau, allu cael
perthynas iawn gyda Thi. Amen!

5. Yr Atgyfodiad

Cefndir a chanllawiau i'r arweinydd

3. Cyflwyniad
Pwrpas y cyflwyniad hwn yw pwysleisio bod yr Atgyfodiad yn destun dathlu! Ceir cyfle i
nodi'r addewid o fywyd tragwyddol yn y nefoedd, addewid i bob un sy'n credu yn yr lesu

byw.

6. Cwestiynau i'w trafod.

6(1)

Eseia 53:5-12

700 mlynedd cyn ei ymgnawdoliad fel baban ym Methlehem mae'r broffwydoliaeth hon yn
nodi ei farwolaeth d'i atgyfodiad. Cyflawnwyd pob gair o'r broffwydoliaeth ryfeddol hon.
Mae'r broffwydoliaeth hon yn rhan o'r dystiolaeth sy’'n profi mai cynllun Duw oedd y cyfan a
bod popeth o dan ei awdurdod/lywodraeth Ef.

6(2)

Actau 17:2-3

Roedd yr Iddewon yn hyddysg yn yr ‘Hen Destament’ (yr ysgrifau sanctaidd). Wrth ddarllen y
rhain iddyn nhw roedd Paul yn gallu dangos bod lesu’'n cyflawni’r proffwydoliaethau ynglyn
&'r Meseia. Mae hyn yn bwysig am ei fod yn dangos mor berffaith oedd cynllun Duw ac
nad ar hap y digwyddodd y croeshoelio o'r atgyfodiad. Roedd Paul yn gallu dangos iddyn
nhw, drwy ddefnyddio eu hanes a'u profiadau eu hunain fel cened|, bod y cyfan yn rhan o
gynllun Duw a bod y Meseia wedi dod i'r byd.

6(3)

Marc 8:31, 9:30-32, 10:33-34

Eto gwelwn gynllun Duw ar waith. Doedd y groes ddim yn ‘syrpreis’, yn annisgwyl, i lesu.
Dyma holl bwrpas ei fywyd ar y ddaear, daeth i gyflawni holl broffwydoliaethau’r Hen
Destament ac i agor y ffordd i'r nefoedd i bob un sy'n ei garu. Roedd yn eu rhybuddio nhw
er mwyn iddyn nhw allu cofio ei eiriau wedi iddo farw ac atgyfodi. Byddai ei eiriau’'n
gwneud synnwyr perffaith iddyn nhw ar 6l ei atgyfodiad. Bydden nhw'n gallu gweld
drostynt eu hunain bod lesu wedi rhagfynegi digwyddiadau'r Pasg. Byddai'r geiriau o
rybudd yn troi yn eiriau o galondid a chysur. Gellir awgrymu bod y disgyblion mewn cyfnod
o hyfforddiant - roedden nhw'n cael eu dysgu i drystio geiriau lesu. Gan ei fod wedi eu
rhybuddio nhw ymlaen llaw, mae'n sicr fod hyn wedi bod yn gysur iddyn nhw yn y pendraw,
a hefyd yn galondid nad penderfyniadau Peilat, Herod na'r arweinwyr Iddewig oedd yn
cael eu gweithredu. Nid yw ‘athro da’ yn gallu rhoi manylion am y dyfodol, a hynny mor
fanwl gywir.

6(4)

Rhufeiniaid 6:9; 1 Corinthiaid 15:50-57

(Cyfeiriad ychwanegol: Eseia 25:7-8)

Yn syml, mae Duw yn gryfach na phawb a phopeth arall. Mae ei bwer yn gryfach na grym
marwolaeth. | ni, bobl feidrol, mae marwolaeth yn sicr. Mae trafod marwolaeth yn dabw o
hyd, ond does dim ffordd i osgoi'r ffaith mai marwolaeth gorfforol fydd diwedd bob un
ohonom. Mae gan farwolaeth afael dynn iawn ar ddynoliaeth. Mae'r Beibl yn glir bod dwy
farwolaeth - marwolaeth gorfforol a marwolaeth ysbrydol. Dydy hi ddim yn bosib osgoi'r
gyntaf. Ond, drwy ffydd yn yr Arglwydd lesu d'i atgyfodiad oddi wrth y meirw, rydyn ni'n
cael bywyd ysbrydol newydd a'n rhyddhau o ofn marwolaeth ysbrydol gan fod pawb sy'n
trystio yn lesu yn derbyn addewid o fywyd tragwyddol yn y nefoedd gyda Duw. Mae lesu
wedi rhannu ei fuddugoliaeth dros bechod a marwolaeth gyda phob crediniwr. (Tybed
ydy'r syniad o gorff ac enaid yn dal yn fyw heddiw ymysg eich grivp? Mae mwy i berson
na'i gorff yn unig.)

6(5)

1 Corinthiaid 15:3-8; Rhufeiniaid 1:2-4; loan 20:26-28

Mae'r cwestiwn yn gofyn am ymateb personol ac felly disgwylir amrywiaeth o atebion.
Mae'n bosib y bydd rhai yn rhyfeddu bod cymaint wedi gweld lesu ar &l ei atgyfodiad.
Efallai y bydd rhai yn amau'r holl adnodau ac yn parhau i wrthod derbyn y dystiolaeth.

7. O safbwynt gwahanol.
Eto disgwylir gwahanol ymatebion.

8. | orffen.

Beth mae atgyfodiad lesu yn ei olygu i chi?

Eto disgwylir gwahanol atebion gan ei fod yn gofyn am ymateb personol. Efallai y bydd
rhai yn llawenhau ac yn diolch bod yr Arglwydd lesu yn fyw yn y nefoedd ac yn gwrando ar
ei bobl. Mae’'n gwbl bosib y bydd rhai yn gwrthod derbyn bod lesu wedi ei atgyfodi ac yn
credu mai nonsens yw'r cyfan (1 Corinthiaid 1:18). Yn Philipiaid 3:7-11 ceir ymateb Paul i
atgyfodiad lesu a'r newid mawr ddigwyddodd iddo yn sgil hynny.

Astudiaeth Yr Atgyfodiad

1. Nod ac amcanion.

Dysgu am bwysigrwydd yr Atgyfodiad drwy ddeall ei fod
e yn gwireddu proffwydoliaethau’r Hen Destament.
e yn dangos pwer Duw ac yn arwain at fywyd newydd a thragwyddol
e yn dystiolaeth gadarn fod lesu'n fyw o hyd.

2. Gweddi Agoriadol.

(yn dyfynnu loan 11:25)

Ein Tad, helpa ni i ddathlu’r atgyfodiad gyda'n gilydd. Helpa ni i ddeall gogoniant y neges
am fuddugoliaeth lesu dros farwolaeth sy'n cael ei roi i ni yn dy air. Yr atgyfodiad ydy'r
addewid am fywyd newydd. Helpa ni i gredu geiriau lesu pan ddwedodd, “Fi ydy'r
atgyfodiad a'r bywyd. Bydd pawb sy'n credu ynof fi yn dod yn fyw, er iddyn nhw farw; a
bydd y rhai sy'n fyw ac yn credu ynof fi ddim yn marw go iawn.”

Diolch i ti, ein Tad nefol, am Achubwr byw! Amen!

3. Cyflwyniad.
Atgyfododd lesu, mae E'n fyw!

Ar enedigaeth baban rydyn ni'n dathlu trwy yrru cardiau a rhoi anrhegion am fod bywyd
newydd yn rhywbeth i'w drysori a'i werthfawrogi. Mae'r atgyfodiad yn destun dathlu am ei
fod ynghlwm wrth addewid am fywyd am byth (tragwyddol) yn y nefoedd; bywyd newydd
ar lefel newydd. Gyda'r atgyfodiad collodd marwolaeth ei gafael ar bob un o ddilynwyr
lesu Grist. Ydych chi'n gallu dychmygu bywyd o lawenydd y tu hwnt i'r bedd? Dyma ydy'r
addewid sydd ynghlwm wrth yr atgyfodiad a dyma adnod i'w thrysori:

“Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag
sy'n credu ynddo beidio mynd i ddistryw ond cael bywyd tragwyddol. (loan 3:16)

4. Darlleniad o’r Beibl - Luc 24:1-12
5. Ffilm Yr Atgyfodiad

6. Cwestiynau i'w trafod.
Does dim rhaid trafod y cyfan. Dewiswch y testunau sy'n apelio fwyaf atoch chi a’ch grivp.

Mae proffwydoliaethau’r Hen Destament yn dod yn wir wrth i lesu atgyfodi. Mae'r
atgyfodiad hefyd yn cadarnhau’r hyn ddwedodd lesu amdano’i hun.

1. Darllenwch Eseia 53:5-12
o Ysgrifennwyd llyfr y proffwyd Eseia tua 700 mlynedd cyn geni lesu Grist. Be sy'n
rhyfeddol am yr hyn ddarllenwn ni yno?

2. Darllenwch Actau 17:2-3
e Paul yn trafod yr ysgrifau sanctaidd, (rhannau o'n Hen Destament ni) yn y synagog
gydag Iddewon Thesalonica. Beth oedd Paul yn gallu ei brofi drwy esbonio’r Hen
Destament i'r Iddewon? Pam fod hyn yn bwysig?

3. Darllenwch Mare 8:31, 9:30-32; 10:33-34
e Dwedodd lesu 3 gwaith wrth ei ddisgyblion ei fod am farw ac atgyfodi. Pam
wnaeth o eu rhybuddio nhw? Sut mae hyn yn profi ei fod yn fwy nag athro da?

4. Darllenwch Rhufeiniaid 6:9; 1 Corinthiaid 15:50-57
e Moae'r atgyfodiad yn dangos pwer Duw dros farwolaeth. Beth mae’r adnodau yn ei
ddysgu i ni am bwer Duw?

5. Darllenwch 1 Corinthiaid 15:3-8; Rhufeiniaid 1:2-4; loan 20:26-28
e Mae'r atgyfodiad yn dystiolaeth gadarn fod lesu’'n fyw o hyd. Sut ydych chi'n
ymateb i dystiolaeth y llygad-dystion?

Mae'r Beibl yn datgan yn glir fod lesu Grist yn fyw. Nid yw ei gorff yn pydru mewn bedd.
Mae lesu yn y nefoedd yn eistedd gyda Duw ac yn gofalu am ei bobl.

7. Rhowch eich hun yn yr olygfa.
Actau 2:36-41

8. | orffen.
Datguddiad 1:17b-18a
Beth mae atgyfodiad lesu yn ei olygu i chi?

9. Gweddi.

Ein Tad, diolch i ti, am y cyfle gawson ni i astudio dy air ac i ddysgu mwy am atgyfodiad yr
Arglwydd lesu. Drwy'r croeshoelio a'r atgyfodiad rwyt ti wedi dangos Dy bwer a'th gariad.
Diolch nad oes rhaid i ni fod ag ofn gan mai Ti yw'r Cyntaf a'r Olaf, yr un byw. Haleliwia,
atgyfododd lesu - mae E'n fyw! Amen!

